Formáli

Með tilkomu tölvanna hafa aðferðir og hugsunarháttur við lausn hagnýtra stærð​fræðilegra viðfangsefna tekið miklum breytingum. Til að mynda opna tölulegar aðferðir leiðir til lausna á flóknum diffurjöfnum, fylkjareikningur er lipurt verkfæri þegar tölvan sér um reikningana og tölfræðileg úrvinnsla umfangsmikilla gagna verður viðráðanleg. Á upplýsingaöldinni sem nú gengur í garð mun stærðfræðileg gagnavinnsla ljóslega gegna lykilhlutverki í vísindum, tækni og viðskiptum og opna mönnum nýja sýn á líf og veröld. 


Flestir íslenskir framhaldsskólar munu ráða yfir tölvukosti sem gerir kleift að kynna nemendum þessar nýju aðferðir. Kennslubækur í stærðfræði miðast þó yfir​leitt enn við fyrri tíma og gera ráð fyrir að nemendur leysi dæmi í höndunum, ef til vill með aðstoð reiknivélar, en lítið er vikið að tölvunotkun. Þessi bók er tilraun til þess að bæta þar úr skák. Hún er hefur verið kennd í nokkur ár við Verzlunarskóla Íslands í sjötta bekk hagfræðideildar að loknum áfanga 463, en ætti ekki síður að henta sem námsefni fyrir síðustu áfangana í stærðfræði á náttúrufræðibraut eftir áfanga 403.


Efni bókarinnar miðast við að nemendur kunni skil á vektorreikningi, þekki margliður, hornaföll, lógaritma og önnur algeng föll og hafi kynnst diffrun og heildun. Ekki er lögð áhersla á formleg rök stærðfræðinnar heldur reynt með aðstoð tölvunnar að veita nemendum fljótlega innsýn í lausnir diffurjafna og fylkjareikning. Einnig er töflureiknirinn Excel notaður sem verkfæri til að forrita tölulegar lausnir á diffurjöfnum og leysa fylki af jöfnuhneppum.


Bókinni fylgir safn af vefsíðum þar sem efni hennar er dregið saman í stuttu máli og aukið við það ýmiskonar ítarefni. Á vefnum er töflureiknirinn Excel notaður til að birta sýnidæmi og nemendur geta því skoðað dæmin í gagnvirku umhverfi, breytt þeim að vild og afritað til eigin þarfa. Vefsíðurnar er að finna á Skólaneti Verzlun​arskólans á slóðinni http://www.tvi.is/Skolanet/Kennsluefni/Stfr/ og er öllum frjálst að afrita þær og nota að vild. Ennfremur er vefurinn til í einni þjappaðri skrá á Skólanetinu og eru lesendur hvattir til að sækja þá skrá, setja vefinn upp heima hjá sér og skoða hann samhliða lestri bókarinnar.


Upphafleg útgáfa þessarar bókar kom út 1996 og þá lögðu samkennarar mínir Ingi Ólafsson og Jón Hafsteinn Jónsson til efni í rúmlega tvo kafla. Síðan hefur bókin verið endurskoðuð tvisvar og nú eru Ingi og Jón ekki lengur nefndir á titilblaði sem höfundar, en handaverk þeirra sjást þó víða í textanum. Ennfremur hafa nokkrir kennarar við Verzlunarskólann notað bókina og gert margvíslegar leiðréttingar og endurbætur á textanum. Sérstaklega á Hrönn Pálsdóttir þakkir skildar fyrir alúð við þá vinnu. Loks er þess að geta að Menntamálaráðuneytið veitti styrk til ritunar bókar og vefs úr sjóði til styrktar námsefnisgerð í framhaldsskólum. Sú útgáfa sem hér lítur dagsins ljós var unnin í rannsóknaleyfi mínu frá Viðskiptaháskólanum í Reykjavík.


Þær raddir heyrast stundum að reikningar í tölvum séu ekki raunveruleg stærð​fræði og hætt sé við að notkun forrita á borð við Excel í stærðfræðikennslu verði til þess skilningssljór utanaðbókarlærdómur um notkun forrita komi í stað raunveru​legrar þekkingar á eðli viðfangsefnanna. Viðlíka þróun hefur þegar átt sér stað með reiknivélar, segja menn; leikni í hugarreikningi hefur almennt hrakað og kunnátta í meðferð almennra brota er minni en áður var. Enginn leggur þó lengur til bann við reiknivélum í skólum.


Hvað sem því líður er ljóst að notkun tölva til lausnar reikningslegum verkefnum er engin tískubóla heldur vinnubrögð framtíðarinnar og skólarnir geta ekki leitt hjá sér að undirbúa nemendur sína fyrir þá framtíð. Tölvurnar leysa okkur ekki undan þeirri ljúfu kvöð að þurfa að hugsa og skilja, heldur gera þær kleift að greina margt sem áður var hulið. Hér má taka líkingu af uppfinningu gleraugna og annarra sjón​tækja fyrir fimm hundruð árum: Sjónglerin leysa augun ekki af hólmi og þau losa eigandann ekki undan því að þurfa að horfa í kringum sig og hugsa um það sem fyrir augun ber, en með þeim á hann að geta séð fleira og skýrar en áður.

Reykjavík sumarið 1999.

Freyr Þórarinsson.

